
■ IL TERM SCIENTIFIC

Il culiez da buttiglia genetic
DA MATHIAS KUNDERT

Fitg scientific na tuna el betg, quest term
scientific dad oz. Anzi, il culiez dad ina
buttiglia è plitost insatge da la vita prati-
ca, che na dovra betg lungas explica-
ziuns, ma igl è era nagut nov da duvrar
quest term en situaziuns ch’han nagin
connex cun buttiglias: Cunzunt cura ch’i
sa tracta dad ina gronda quantitad dad
insatge che sto passar tras ina stretga, sco
per exempel bler traffic che sa chatscha
tras ina suletta via.

Ma er en la biologia enconusch’ins
in culiez da buttiglia, numnadamain il
culiez da buttiglia «genetic». Al cun-
tegn da la buttiglia correspunda en
quest cas la populaziun dad ina spezia
d’animal, e quai sin ina fitg lunga vista.
Il culiez da la buttiglia percunter cor-
respunda qua ad ina perioda greva per
questa spezia, ina stretga ni schizunt
ina catastrofa che fa ir enavos la popu-
laziun.

Quai è capità per exempel cun il ca-
pricorn da las Alps: Pervia da la chatscha
excessiva è’l bunamain svanì enfin il
19avel tschientaner. Be var tschient ca-
pricorns en la regiun dal Gran Paradiso
en Italia han survivì quest «culiez da but-
tiglia», e tut la populaziun actuala da ca-
pricorns en las Alps deriva da quests

paucs exemplars. Ozendi è la stretga sur-
muntada e la spezia n’è betg pli smana-
tschada.

En l’istorgia enconuschenta dal Vegl
Testament spendra Noah mintga spezia
cun spendrarmo in pèr. Ennossa realitad
post-biblica è quai dentant in zichel pli
grev: Ils giuvens da quest pèr han pli tard
nagina tscherna che da sa paregliar tran-
ter els, ed i dat bunamain nagina varia-
ziun genetica: Tut ils gens vegnan dals
dus individis spendrads. Las consequen-
zas da quella «razzada en famiglia» èn las
medemas sco tar ils carstgauns: Ils giu-
vens èn main resistents cunter malso-
gnas, e cumbinaziuns disfavuraivlas da
gens pon chaschunar malsognas geneti-
cas.Talas populaziuns ch’èn passadas tras
in culiez da buttiglia memia stretg survi-
van pervi da quai savens mo sur paucas
generaziuns.

En il cas dal capricorn han quests
tschient exemplars tanschì per segirar
l’avegnir a lunga vista, sco i para. Biologs
san dentant anc adina senz’auter pruvar
ch’ils capricorns han ina varietad geneti-
ca ordvart pitschna, cunquai ch’i dovra
bler dapli temp per che lasmutaziuns na-
tiralas stgaffeschian puspè novas varian-
tas da quests gens, ils uschenumnads «al-
lels». Quai dovra tant temp che scien-
ziads han schizunt chattà fastizs dad in

culiez da buttiglia en l’istorgia da la car-
stgaunadad!

La varietad genetica da «nossa spezia»
è numnadamain era pli pitschna che quai
ch’ins pudess spetgar, cunquai ch’i dat il
«homo sapiens» gia dapi almain 200 000
onns. In studi ha eruì che quest culiez da
buttiglia saja capità avant 70 000 enfin
80 000 onns, e per quest interval avessan
ils geologs gist er in’explicaziun: Avant
74 000 onns è numnadamain rut ora per
la davosa giada in supervulcan: il Toba en
Indonesia, cun la pli gronda erupziun dals
davos 2 milliuns onns. Bunamain 3000
kilometers cubics material han stgirentà
l’atmosfera enturn l’entira terra e cha-
schunà in enviern vulcanic devastant.

En la gronda part dal planet na saja
quai betg pli stà pussaivel per carstgauns
da surviver – scrivan quests scienziads –
memia fraid durant plirs onns, e nagut
pli che creschiva. Sulettamain en Africa,
nua che sa chattan er uschiglio las re-
giuns las pli chaudas dal planet, hajan in-
saquants carstgauns pudì surviver. Ins po
leger cifras da 1000 enfin 10 000 car-
stgauns che hajan survivì a quest’apoca-
lipsa, e che da quels derivia tut la car-
stgaunadad dad ozendi. Ils detagls èn
speculaziun, ma er uschia è questa teoria
fascinanta. Ed ina giada dapli pon ins dir
che nus essan atgnamain tuts Africans!

Er il capricorn da las Alps è ì tras in culiez da buttiglia genetic. KEYSTONE

■ OPINIUNS

Il Pass digl Alpsu el focus
Dacuort hai jeu legiu el Fegl ufficial can-
tunal ch’ins vegli destruir senza remplaz-
zar enstagl da sanar las duas gallarias da
lavinas ch’ein vegnidas construidas circa
igl onn 1940 sin il Pass digl Alpsu. Ina
da quellas gallarias ha salvau la veta ad
ina skiunza avon in temps, senza la gal-
laria havess ei dau dus morts.

Senza las gallarias ei il pass senza pro-
tecziun tochen sum, per consequenza
vegn ins probablamein a stuer serrar el
pli baul e la primavera a saver arver el pér
pli tard.

Pia daventa ina colligiaziun ost-vest
cun in tunnel da Sedrun a Göschenen
necessaria. Quei per ils suandonts mo-
tivs:
– igl unviern resta il territori dil Gottard
serraus duront sis meins e la via ei segira
mo en direcziun da Cuera
– il resort da Sawiris che nus contonschin
la stad en 30 minutas scaffescha ils pro-

xims onns tschiens bunas plazzas da la-
vur, damai ch’il pass resta serraus igl un-
viern sa denton negin da nossa regiun
profitar da quei. Gia uss ein nos mister-
gners negliu dentuorn, schegie che la
Viafier Matterhorn-Gottard baghegia
ina nova staziun per 300 milliuns. Sawi-
ris investescha varga ina milliarda, ils in-
digens e la vischnaunca biars milliuns e
la via da Schöllenen vegn sanada per 100
milliuns
– la regiun dil Gottard ha dapi onns a
disposiziun biars milliuns, mo negins
projects en vesta e sa per consequenza
buca retrer ils daners.

Tenor mei sto Berna reagir uss e buca
schar ir alla malura ina biala ed attractiva
regiun cun scazis sco la claustra da Mu-
stér, la colligiaziun dils territoris da skis
Andermatt-Sedrun-Mustér, il bogn da
wellness a Sedrun, la fabrica Distec a
Mustér ed aunc bia auter.

Mo in tunnel che sa vegnir duvraus igl
entir onn sa evitar che la Surselva sura da-
venta in desiert. Christian Schnoz, Mustér

Reglas da giug
La pagina dallas «opiniuns» ei ina plattafor-
ma d’opiniuns per lecturas e lecturs davart
temasd’interessgeneral. Pli cuortache l’opi-
niun ei e pli gronda che la schanza ei ch’ella
vegni era publicada. Contribuziuns anonimas
ni multiplicadas e contribuziuns cun cuntegn
diffamont vegnan buca publicadas; tut tenor
damonda la redacziun dalla cunterpartida
ina posiziun. Las contribuziuns vegnan adina
publicadas cul num entir. La redacziun deci-
da davart la tscharna e schebein la contribu-
ziun sto vegnir scursanida ni buc; la redac-
ziun meina negina correspondenza e fa ne-
gins telefons. Brevs da lecturs che serefere-
schan sin ina contribuziun cumparida en La
Quotidiana stonmenziunar il tetel ed il datum
da cumpariziun da quella contribuziun.

